
«Saiatzen naiz 
lehen egiten nituen 
gauza berak egiten»

Nola iritsi zinen orain zauden 
tokiraino?
Jendeak niregan eta gure 
proiektuarengan duen konfian-
tzari esker iritsi nintzen orain 
nagoen tokirano.

Noiz sartu zinen politikaren 
munduan? Eta zergaitik?
Ni 2015ean hasi zen legegintzal-
dian sartu nintzen politikaren 
munduan. Aurreko alkateak ha-
sieran, zinegotzi moduan parte 
hartzeko esan zidan eta asko 
pentsatu ondoren postua hartu 
nuen.

Zergatik zaude alderdi politiko 
honetan?
Beno, ni EH Bilduko ordezkaria 
naiz eta bertan sartu nintzen 
argi daukadalako ni hobeto or-
dezkatzen nauen alderdia dela. 
EH Bilduko ordezkaria izatea 
erabaki nuen benetan pentsa-
tzen dudalako Hernanirentzat 
aukera onena eskaintzen duen 
alderdia dela, Hernani eta Eus-
kal Herriarentzat. Horregatik 
sartu nintzen EH Bildun eta argi 
eta garbi inungo zalantzarik 
gabe alderdi hontan eta ez beste 
batean.

Zerk bultzatu zaitu alkate 
izatera?
Aurreko lau urteetan egon nin-
tzen zinegotzi bezala eta legeal-
dia bukatu baino lehenago luza-
tu zidaten proposamena. Neure 
burutik ez zen inoiz pasa alkate 
izango nintzenik. Inork ez du 
pentsatzen eta nik ere sekula 
ez nuen pentsatu. Asko kostata 
hartutako erabakia izan zen, 
baina zergatik hartu nuen? Ba-
tetik orduan lanean ari ginen 
lan taldeak babes osoa aurkeztu 
zidalako, eta EH Bilduk ere kon-
fiantza osoa nigan jarri zuelako. 
Aste askotan lan egin eta kon-
bentzitu eta gero erabaki nuen 
pausoa ematea. Azkenean aben-
tura berri honi ekitea erabaki 
nuen.

Zure bizitza nola aldatu da 
alkate zarenetik?
Saiatu naiz ahal den gutxiena 
aldatzen bizitza. Saiatzen naiz 
lehen egiten nituen gauza be-
rak egiten, lehen egoten nintzen 
jendearekin egoten eta lehen 
egoten nintzen lekuetan egoten. 
Egia da bizitza pertsonala, ez 
dela asko aldatu. Lehen baino 
publikoagoa naiz, jende gehia-

gok ezagutzen nau... funtzioak 
aldatu dira gehienbat. Orain bai, 
alkate izanda, beste postu ba-
tean ez bezalako ardurak toka-
tzen zaizkit. Nire bizitzan izan 
dudan aldaketarik nabariena 
denbora libre gutxi izatea da. 
Hori bai, saiatu naiz ahalik eta 
gutxien aldatzen. Profesionalki, 
azken lau urteetan, zinegotzi 
izateaz gain, nire lantokian lan 
egiten nuen, ni gizarte hezitzai-
lea bainaiz, lanbidez. Alkate 
naizenetik, nire lan hori utzi 
egin behar izan nuen. 

Zer iruditzen zaizkizu egungo 
koronabirusaren inguruan 
hartu diren neurriak?
Nik uste dut hartu beharreko 
neurriak zirela. Neurri asko, 
gainera, egunetik egunera etorri 
zaizkigu. Uste dut inork ez ze-
kiela honek zer ondorio edukiko 
zituen, eta oraindik ez dakit oso 
kontziente garen honek luzera 
edo epe-ertainera zer ondorio 
ekarriko dituen. Demostratu da 
pandemia arriskutsua dela, gero 
eta pertsona kutsatu gehiago 
daudela, gero eta hildako gehia-
go, eta ondorioz neurriak hartu 
behar direla.  Adituek aspaldi 
esaten zuten, konfinamendu to-
tala behar zela eta produkzioak 
gelditu egin behar zuela, eta pro-
dukzioa geratu da astelehenetik 
(martxoak 30). Ondorioz, neurri 
hau apur bat berandu hartu dela 
iruditzen zait. Ordura arte, la-
nera normal joateko aukera ge-
nuen, ez dauka zentzu askorik, 
eta demostratu da adituek arra-
zoi zutela. Neurriak hartzeko 
moduari dagokionez, niri adibi-
dez ez zait gustatzen Espainiak 
nola inposatu dituen neurriak 
hemen Euskal Herrian. Ni inde-
pendentziaren aldekoa naiz, eta 
nire alderdiak horren alde egi-
ten du. Hori dela eta, nik uste dut 
Euskal Herriko gauzak Euskal 
Herrian erabaki behar ditugula, 
eta ez Espainiatik inposatuak. 
Ados egon edo ez neurriekin, 
(konfinamendu totalarekin ados 
nago) Espainiaren planteamen-
duarekin ez nago ados. Azken 
finean, krisi honetan Espainia-
ko gobernuak eskubide guztiak 
bere gain hartu eta dena berak 
erabaki du. Iruditzen zait azken 
hau atzera pausu bat dela. Honi 
lotuta, ez zait gustatzen, Eus-
kal Herriko kaleetan militarrak 
tankeekin ikustea erabat tokiz 
kanpo dagoela iruditzen zait.

Hemen, Hernanin, nolakoa da 
koronabirusaren eboluzioa?
Aritu naiz datu eguneratuak 
begiratzen, eta ez ditut topatu 
astearteko datuak, baina as-
teleheneko datuen arabera, 27 
pertsona kutsatu zeuden, pen-
tsatzen dut gaur gehiago egongo 
direla (apirilak 1). Argi dago ez 
dela broma bat, aholkuei kasu 
egin behar zaiela, benetan gai-
xotasun bat dela. Batzuk eragin 
handirik ez omen dute jasaten, 
baina jendea hiltzen ari da ho-
nen ondorioz. Hernanin badau-
kagu foko bat, zaharren egoitza. 
Beraiek dute arrisku gehiena, 
eta zorionez, gaur egun oraindik 
ere ez dago positiborik. Bestetik 
udaltzaingoa, egun hauetan lan 
berezia egiten ari da, konfina-
mendua errespetatzen ez duten 
horiei jarraipena eginez. Ildo 
beretik, iganderainoko datue-
tan, 60 bat espediente zeuden 
irekita jendeak neurri berriak 
errespetatu ez dituelako. Egia 
da, lehenengo astean askoz ere 
espediente gehiago izan zirela. 
Lehenengo astean 44 izan ziren, 
eta lehengo astean 14 edo 16. Bai-
na oraindik argi dago jarraipen 
hori egin behar dela. 

Zer gomendatzen diguzu 
etxean sartuta gauden pertso-
na guztioi?
Pazientziarekin hartzea. Egia da 
ni goizero joaten naizela udale-
txera, alkate batentzat oso zai-
la delako dena etxetik egitea, 
jarduera batzuk gertutik egin 
behar dira, udaletxeak, modu 
batera edo bestera, aurrera ja-

rraitzen duelako. Nik ez dut 
egun guztia etxean pasatzen, 
eta alde horretatik esaten dut 
zortea daukadala. Argi dago 
egoera guztietatik ikasten dela, 
eta hemendik ere seguru asko 
zerbait ikasiko dugu. Bestetik, 
iruditzen zait errutina bat ja-
rraitzea oso lagungarria izan 
daitekeela, hau da, zereginak 
topatzea eta gauzak egitea, or-
duak oso luzeak baitira. Nik uste 
dut psikologikoki horrek ere me-
sede egiten digula. 

Udalaren antolakuntza online 
egiten ari zarete? 
Udalaren antolakuntza oso kon-
plikatua izan da, hiru eguneko 
tartean agindua iritsi zen, or-
duan hasi ginen beharrezkoak 
ez ziren gauzak zuzenki ez egi-
ten. Langile batzuk etxetik lan 
egiten hasi ziren, adibidez, te-
lefono arretak. Saiatu gara hori 
egiten, behar diren zerbitzuak 
ematen eta etxetik ematen ahal 
den neurrian. Dena ez da posi-
ble, eta zerbitzu batzuk ematera 
behartuta gaude, udaltzaingoak 
kalean egon behar du, edo zaha-
rren egoitzako langileek bertan 
egon behar dute. Beharrezkota-
sunaren arabera antolatu dugu 
dena. Bestetik, langile batzuei 
beste ardura batzuk jarri diz-
kiegu. Pasa den astean hasi gi-
nen bakarrik bizi diren adineko 
pertsonei telefonoz deika, hori 
egiten ari dira langile batzuk be-
rezko lanen ordez, urgentziako 
lanak eginez. Ondorioz, udale-
txearen antolaketa osoa aldatu 
behar izan dugu.

Alkate bezela, etorkizunerako 
ideia batzuk al dituzu?
Justu gaur beste alkate batekin 
hitz egiten, «guk gobernu pro-
gramak genituen eta ditugu» ai-
patu dugu, baina, gaur egun ez 
dakit krisi honengatik proiektu 
horiek bete ahal izango ditu-
gun, ez dakit krisi honek zenbat 
iraungo duen, ez dakit ekono-
mikoki zein ondorio ekarriko 
dien herritarrei, dakidana da, 
gure planak aldatuko ditugula 
jendeari ahalik eta erantzunik 
onena emateko diseinu berri bat 
eginez. Saiatuko gara oinarrizko 
proiektuekin jarraitzen, baina 
horrelako krisi batekin lanketak 
aldatu beharko dira eta gure ba-
liabide ekonomikoak beste gau-
za batzuetara bideratu beharko 
ditugu; adibidez, momentu ho-
netan eta krisi honetatik atera-
tzean, egoera ekonomiko zaile-
tan gelditzen direnei laguntzera.

Etorkizunerako plan pertsonal 
bat duzu? Edo zer gustatuko 
litzaizuke egitea?
Ba egia esan nik burua lege-
gintzaldi honetan dut, baina 
etorkizunerako plan pertsonala 
zoriontsu izatea da. Profesional-
ki, nire lanean exzedentzia dut 
eskatua alkate izateko, prin-
tzipioz alkate izan eta gero lan 
berera itzuliko nintzateke baina 
egia esan momentu honetan le-
gegintzaldi honetan pentsatzen 
ari naiz. Baina, gehienbat nire 
helburua zoriontsu izatea da.

Egileak:  
Ibai Nabarro eta Aimar Errazkin

Xabier Lertxundi, Hernaniko alkatea.

Urriaren amaireran sortu ge-
nuen institutuko ikasle batzuek 
talde antolatu bat, Harremonak 
taldeko kide batzuek animatu-
ta eta lagunduta. Haien saioen 
ostean, luzapen bat helarazi zi-
guten DBH 3ko ikasle orori, talde 
antolatu bat sortzeko edo edozer 
eraikitzeko gogoz geundenak bil-
tzeko, eta honela sortu genuen 
Matxisalto. Izena, hitz joku bat 
da, matxismoari salto egiten 
saiatzen ari baikara gure modu-
ra.

Hasieran, nola, norentzat 
eta zein gai jorratu nahi genuen 

erabakitzen saiatu ginen, baina, 
horrenbeste gai daudenez jorra-
tzeko, zehaztu gabe utzi genuen, 
eta institutu mailan babes sare 
bat sortzeko helburu txikiarekin 
hasi ginen. Hortaz, lehenik gelaz 
gela ezagutarazteko aurkezpen 
bat egiten ibili ginen, institutu 
mailan izena zabaltzeko.

Ondoren, Azaroak 25 eguna 
gerturatzen ari zela, gure Ma-
txisaltoari lehen saltoa emana-
raztea erabaki genuen eta horre-
tarako, egun jakinaren aurreko 
aste osoa eman genuen pasi-
loetan zehar post-it-ak jartzen, 

emakume batek egunerotasu-
nean jaso ditzakeen komentario 
eta erasoak bertan adieraziz. 

Egia esan ez zen oso erantzun 
ona jaso ikasle batzuen partetik, 
ez baitziren errespetatuak izan, 
eta kendu egiten zituzten. Bai-
na guk egunero gehiago jartzen 
jarraitzen genuen. 25 eguna iris-
tean, jolas orduan patioan zehar 
zabaldu ginen espazioa okupa-
tuz lurrean etzanda, eraildako 
emakume horiek irudikatuz.

Horren ostean, etenaldi edo 
lasaitasun une bat hartu ge-
nuen, etorkizunari begira hel-
buruak gehiago finkatzen saia-
tzeko, baina berehala gainean 
genuen M8, eta denborak ha-
rrapatu gintuenez, korrika eta 
presaka, baina azkenean lortu 
genuen zerbait egitea: ‘perfor-
mance’ bat sortu genuen, guta-

riko neska batek egunerokota-
sunean esparru ezberdinetan 
jasan ditzakeen erasoak adiera-
ziz eta antzeztuz.

Bi egun berezi hauez gain, 
izan da beste egun bereziren 
bat, maiteminduen eguna beza-
lakoa, gauza azkar eta sinpleak 
egin ditugunak, karteltxoak ja-

rriaz mezutxoekin pasiloetan 
zehar.

Eta orain, gogo handiarekin 
jarraitzen dugu, ideiak bilduz 
eta eraikitzen jarraitzeko as-
moz. Saltoka jarraituko dugu!

Egilea: 
Laia Etxandi

Matxisalto bat hazi dugu!
Matxinsalto bat irudikatzean, denoi lau hankako 
intsektu berdea datorkigu burura, ezta? Bada 
insititutuko ikasle taldetxo batek Matxisalo taldea 
sortu dugu, oraingoz institutu mailan eragiteko.

ELKARRIZKETA  LEIRE GOÑI IRADI

Kronika noiztik argitaratzen 
da? Eta noiz hasi zen 
proiektua?
Kronika 2000 urtean hasi zen 
argitaratzen, hain zuzen, ekai-
naren 23an, San Juanekin, be-
raz aurten 20 urte egingo ditu. 
Proiektua sortu zuten Haritz 
Zerainek, Unai Agirrek eta Jesus 
Mari Irazuk, Dobera Euskara El-
kartean barruan. Gaur egun ere 
jarraitzen du Dobera Euskara 
Elkartearen proiektuetako bat 
izaten. Kronika sortu zuten eus-
kara bultzatzeko eta helburua 
hasieratik izan da egunero eus-
karaz irakurtzeko aukera doan 
ematea herritarrei. 

Zenbat pertsonek osatzen 
duzue Kronikako lan-taldea?
Hiru lagun hasi ziren lanean eta 
gaur egun lau kazetari, bi pu-
blizista, beste bi administrazio-
-lanetan, bederatzi gara lanaldi 
osoan aritzen garenak. Gauetan, 
Kronika Hernaniko bulegoan in-
primatzen dugun egunetarako, 
inprimatzeko langilea daukagu, 
hamargarren bat. Larunbat eta 
asteartetako Kronikak orri bat 
baino gehiago daukanez, Iruñan 
Diario de Noticias egunkariaren 
errotatiban inprimatzen dugu, 
guk ez dugulako horrelako ma-
kinarik.

Nola aritzen zarete lanean, 
hau da, nola banatzen dituzue 
gaiak, denbora, lanak…?
Astelehenero kazetariok bilera 

bat egiten dugu, pixka bat astea 
nola antolatuko dugun erabaki-
tzeko. Txandak banatuta dauz-
kagu: txanda batek, eguneroko 
albisteak idazten ditu asteko 
zazpi egunetan. Beste batek be-
rriz, errefortzu moduan egiten 
du lan. Hirugarren txandak be-
rriz, Astigarragako gaien ingu-
ruan egiten du lan astelehenetik 
ostiralera. Laugarrenak, egun 
berdinak, Ereñotzu, Goizueta eta 
Aranoren inguruan.

Nola egiten duzue lan berriak 
egun batetik bestera ateratzeko 
denbora gutxian?
Ahal den bezala. Egia da oso in-
portantea da beste komunikabi-
deetan argitaratzen diren albis-
teen jarraipena egitea, ikustea 
zer berri dagoen. Gero, harre-
mana guretzako oso inportan-
tea da, beti esaten dugu Kronika 
herritarrekin ere egiten dela. 
Bulegoa beti dago irekita, telefo-
noz edo emailez ere jarri daiteke 
gurekin harremanetan.

Eta gaiak aukeratzeko, nola?
Egia da, gaurkotasuna duten 
gaiak jarraitzea oso garrantzi-
tsua dela, beste egunkari batzuk 
irakurriz eta zer gertatzen ari 
den ikusiz. Gainera, lantzen di-
tugun herrietan mugitzeak eta 
herritarrekin harremana eduki-
tzeak beraien interesekoak diren 
gaiak  zeintzuk diren ikusten la-
guntzen digu. Medio handietan 
tokia ematen ez dieten pertsonei 
ematen diegu tokia.

Honen adibide batzuk eman-

go dizkizuet. Artikutzan Eno-
bietako urtegia hustu eta bota-
tzearen inguruan erreportaje 
bat egin genuen eta Tokikomek 
saria eman zigun. Beste behin, 
Goizuetako joare-egile batekin 
hitz egin genuen, honekin sus-
tatu genuen garai bateko kultur 
ondarea. Edo, Goizuetako suhil-
tzaile boluntarioak ere elka-
rrizketatu izan ditugu. Agian, 
ez dira profesionalak, baina lan 
handia egiten dute herriarentzat 
eta hauek ere, badute tokia gure 
Kronikan.

Zerk hartzen dizue denbora 
gehiago, kaleko lanak edo 
bulegokoak?
Lan desberdinak dira eta batzue-
tan garaiaren arabera, kalean 
argazkiak atera behar dira eta 
argazkilaririk ez dugunez, guk 
atera behar ditugu.. Garaiaren 
arabera denbora asko ibili behar 
izaten dugu kalean,otsaila mar-
txotik aurrera lan handia izaten 
dugu kalean. Baina bulegoan 
ere, jasotako informazio guztia 
idazten, antolatzen... Esango 
dugu antzeko direla bi lanak, 
baina bietarako egoten da nahi-
koa denbora.

Zeren arabera sailkatzen 
dituzue albisteak, hau da, 
zein albistegiri ematen diozue 
garrantzia gehiago?
Lehen esan dudan bezala, ga-
rrantzitsua da gaurkotasunaren 
jarraipena egitea, azkenean Kro-
nika egunkari bat da, eta egu-
nean eguneko albisteei garran-

tzia ematen zaie. Gertatu berri 
den hori eta gertatu behar duen 
horren inguruko informazioa 
zabaltzeari garrantzia ematen 
zaio. Gure bileretan batzen ga-
renean, begiratzen ditugu gaur-
kotasuna duten eguneko gaiak, 
baina beti saiatzen gara berezi-
tasunen bat daukan zerbaiti to-
kia egiten. 

Nabaritzen al duzue 
aldaketarik irakurlegoari 
dagokionez? Igotzen ala jaisten 
doa kopurua?
Beno, hogei urte pasa dira Kro-
nika sortu zenetik eta aldaketak 
ere izan dira. Kronikaren pre-
sentzia handiagoa da, egunero 
ateratzen da eta batzuetan po-
toloagoa; pixkanaka, igo egin da 
kopurua, gaur egun esan deza-
kegu 4.500 aleko tirada dauka-
gula, ba, 14.000/15.000 irakurle 
badauzkagu egunero. Pixkanaka 
igo egin da eta nabaritzen da ba-
tzuetan igoera hori gaiaren ara-
berakoa dela.

Nork irakurtzen du gehiago 
Kronika gazteek ala 
adinekoek? Ezberdina al da 
herri bakoitzean?
Egia esan, toki gehienetan an-

tzekoa da kopurua, nabarmen 
esango nuke gazteek gutxi ira-
kurtzen dutela Kronika, interne-
ten agian gehiago eta azken ur-
teetan pixka bat gora egiten ari 
da. Baina normalean, hogeita 
hamar urtetik gorakoak izaten 
dira irakurleak, eta are gehiago 
hirurogei urtetik gorakoak.

Zure Kronikako langile 
urteetan zehar, zein aldaketa 
nagusi nabaritu dituzu?
Nik sei urte daramatzat Kro-
nikan lanean, 2014an sartu 
nintzen, hain zuzen, Kronikak 
Urumea bailarara salto egin 
zuenean. Guk hartu behar ditu-
gu erabakiak, eta baita erabaki 
horien erantzunkizuna ere. Sei 
urte hauetan, aldaketa handie-
na hori izan da, Urumea bailara 
salto egitea eta baita interneta 
indartzea ere. Eta nola ez aipatu 
gabe utzi Konfinamendua! Hau 
dela eta etxetik lan egiten ikas-
ten ari gara, informazioa beste 
modu batean lortzen.

Egileak: 
Joana Tolaretxipi Errazti, Laia 
Etxandi Loyarte, Intza Pagola 
Esparza eta Naroa Saez de 
Heredia Millet.

«Beti esaten dugu Kronika 
herritarrekin egiten dela»

Leire Goñi Iradi

Matxisalto elkartea

Lasai egon, ez da zuen errua 
izan, beti saiatu zarete niretzat 
hoberena zena egiten, baina 
oraingoan ezin izan nauzue ba-
bestu, eta ez diot konponbiderik 
aurkitu.

Dena duela hamar urte bar-
netegi katolizistara bidali nin-
duzuenean hasi zen, egune-
ro aita gurea errezatzeak aita 
sendatuko lukeela pentsaturik. 
Entzunda nituen apaizen ingu-
ruko istorioak; haurrak jo eta 
gorroto zituztela, dena zekite-
la… Hala ere ez nintzen beldur, 
ez dut inoiz zurrumurruetan 
konfidantza gehiegi izan. Iritsi-
takoan konturatu nintzen egi 
gordinaz, apaizen bihozgabeke-
riaz, jainkoaren izenean egin-

dako min guztiaz, eta batez ere 
bertako haurrek egunero jasa-
ten zuten infernuaz. Gogoratzen 
naiz lagunek apaiz nagusiare-
kin egoteko “pribilegioa” zute-
nean azaltzen zuten begiradaz, 
galdua, hutsa, hainbeste urte-
tan jasandakoaren beldurrez 
betea. Begirada horrek deskriba-
tu lezake nire barnetegiko ego-
naldia, hotza eta bakartia.

Egun batean, ni deitu nin-
duen bere bulegora. Nahasirik 
gerturatu nintzen bertara, ez-
jakintasunez. Jada ikusiak ni-
tuen nire gelakideen aurpegiak 
apaizak haien izena esaten zue-
nean, baina hala ere, jakin-mi-
na nuen, zer esango ote zuen? 
Zer egingo ote zidan? Azken fi-

nean haur bat nintzen, ez zidan 
minik egingo. Bulegora sartu-
takoan ikusi nuen bere begira-
dan oker nintzela, bere begietan 
inoiz lehenago ikusia ez nuen 
malizia ikustean. Zutik gera-
tu nintzen, esan behar zidana 
entzun eta korrika ateratzeko 
prest. Berak ordea, ez zuen bile-
ra motz bat egiteko intentziorik, 
bere irribarre higuina ikustera-
koan jakin nuen. Niregana ger-
turatu zen, pauso mantsoz, nire 
gorputzeko iskina bakoitza begi-
ratuz, aztertuz, nire irudia bere 
buruan gorde nahian. Aurpegia 
laztandu zidan bere esku zimur-
tuekin, eta nik, ikararen ikaraz, 
korrika atera nahi nuen. Izutu 
nintzela ikusi zuenean, lasai 
egoteko esan zidan, horren tru-
ke jainkoak nire bekatuak bar-
katuko zituela. Baina egia esan, 
bost axola zitzaizkidan nire be-
katuak momentu horretan, bere 
arnasaren soinua nire belarrie-
tatik urruntzen nuen bitartean. 
Hala ere geldirik jarraitu nuen. 

Arropa kentzen hasi zitzaidan, 
eta nik, han jarraitzen nuen, 
izoztuta, mugiezin. Momentu 
batez, pentsatu nuen: “ez banaiz 
mugitzen, ez dut ezer sentituko”. 
Baina gezurra zen, oraindik go-
goan dut bulego horretan pasa 
nuen segundu bakoitza, gizon 
bihozgabe horrek egun hartan 
egin zuen mugimendu bakoitza 
eta ito egingo nintzela sentitu 
nuen une bakoitza, ezin bainuen 
arnasik hartu. Gogoan ditut bu-
legotik ateratakoan ikusi nituen 
nire lagunen begiradak, erru-
kiz beteak, ulertzen ninduten, 
eta ezin nuen jasan. Ezin nuen 
ulertu jainkoaren hitza ahoan 
edukita horrelako deabrukeriak 
egitea zortzi urteko haurrei. Eta 
bai, gizon horrek, nire bizitza 
amesgaizto bat bilakatu zuen.

Urteetan zehar saiatu naiz 
konponbide bat bilatzen, min 
eta amorru guzti hori nire go-
goko iskin ezkutu batean gor-
detzen, baina ezin izan dut. 
Oraindik desesperazioz betetako 

eraikin ilun eta hotz harekin 
amesten dut, baita bertako biz-
tanleekin ere. Hamabost urte 
behar izan ditut hau guztia 
salatzeko eta oraindik ez naiz 
gustura sentitzen, nire barnean 
beti bete beharreko hutsune bat 
geratuko balitz bezala, ez naiz 
osorik sentizen. 

Konturatu naiz, nire herria 
jada ez dudala etxea bezala 
ikusten, eta oraindik nor nai-
zen ere ez dakidala. Hamabost 
urte hauetan antzerki batean 
bizitzen egongo banintz beza-
la sentitu naiz, zein pertsonaia 
naizen jakin gabe. Horregatik, 
ihes egitea erabaki dut. Ez naza-
zue bilatu, urrun nago eta neu-
re buruarekin egoteko denbora 
behar dut.

Egunen batean elkar ikuste-
ko aukera izango dugulakoan, 
Peru.  

Egilea: 
Maren Etxabe 3.G

Aita eta amarentzat:
Kaixo, ni neu naiz, Peru. Hau irakurtzen ari 
bazarete jada berandu da, jada joan naiz, eta ez 
naiz itzuliko. 

                                                      

Hortaz, gaur egungo gaiak lan-
duko ditu, baina gehienbat po-
breziarekin eta beste bizimo-
du desberdin batekin lotutako 
gaiak.  Besteak beste, adiskide-
tasuna, kartzelak, bakardea... 
Istorio hau kontatzen duen 
mutikoa Ibrahim da, bere aho-
tsarekin edo hitzekin, eta aldiz, 
Amets Arzallus liburuaren egi-
lea izango da. Liburuan zehar 
zenbait arazo izango ditu  edo 
zailtasun edukiko ditu Ibrahi-
mek. Heriotza ere ikusiko du edo 
ideia etorriko zaio burura, baina 
aurrera aterako da. Askotan ez 
daki ez berak ez guk bizirik ate-
rako denik ere. Liburuko esaldi 

batek dioen bezala “Iluna puska-
tzen hasi du. Begi bat irekitzen 
duzu. Bizirik zaude”.

Protagonistak  berak narra-
tzen du istorioa. Gainera bera 
da ekintza guztien jabe. Liburu 
irakurterraza da, gertutik ira-
kurtzen badugu, hau da, detai-
lerik galdu gabe, protagonista-
ren larruazalean egongo bagina 
bezala sentiaraziko gaitu. Gai-
nera, Ibrahimek ondo azaltzen 
du bere bidaia ez dela printzeen 
modukoa. Hau da, bere bidean 
torturak, esklabotza, goseak, 
minak, irainak... eduki dituela, 
baina horretaz gain irri bat ate-
ra dio bukaeran istorioari. Hiz-

kuntzari dagokionez, oso xumea 
eta herrikoia da. Alde hortatik, 
erraz ulertzen dira esaldiak. 
Nahiz eta berak kontatu istoria, 
askotan zu ere istorioaren parte 
sentitzen zara.

Liburu honen gaiak biziak 
edo hausnarketarakoak dira. 
Istorio erreala da, hortaz orain 
dauden egoerak isladatzen ditu. 
Horrek pentsarazten digu, adi-
bidez,  gizarte mailaketak nola-
koak diren leku bakoitzean. Gai-
nera, desberdintasun sozialak 
adierazten ditu, esate baterako, 
azal koloreari zenbat inportan-
tzia ematen zaion ikusten da, 
azal zuriko batek sekula biziko 
ez lituzkeen pasarteak bizitzen 
baititu protagonistak.

Imigrazioaren gaia gertua-
gotik aztertu nahi baduzu, libu-
ru aproposa aukeratu duzu.

Egilea: 
Intza Pagola

Miñan
Liburu honetan gai asko lantzen dira; adibidez, 
bertan lotu ditu gosea eta sufrimendua, 
Ibrahimek.

Berotasun hotz bat etorri zen 
nire oin puntetara, eta be-
giak itxi nituen iluntasunaren 
atzean zegoena zein zen ez ja-
kiteko. Haize ufada bero batek 
nire bularra astindu zuen, pi-
jama gainpasatuz. Bat-batean, 
arnas hotz baten hotsa entzun 

nuen belarri ondoan, eta koala 
baten besoez inguratuta aurkitu 
nintzen. Bular artean sua be-
zain bero zegoen suge moduko 
bat sentitu nuen, eta pixkana-
ka, nire gorputzean zehar behe-
ra joan zen, ur-jauzi bat bezala. 
Guztiz agerian geratu nintze-

nean, bihotz taupadak bularre-
tik aterako zitzaizkidala soma-
tu nuen. Momentu hartan, nire 
ahoak garrasi egin nahi zuen 
baina, zerbaitek edo agian nor-
baitek ez zidan uzten. Garrasi 
egiteko saiakeran, begiak ireki 
eta gustuko nuen aurpegi bat 
ikusi nuen, agian gustokoa ez 
zen ikusi nuena, agian ezaguna, 
baina hala ere, zeharo galduta 
nengoen.

Egilea: 
Naroa Saez de Heredia Millet

Kontraesanen 
zurrunbiloan
Atea ireki zela sentitu nuen, gauero bezala 
armiarmak sentitu nituen eztarrian.

Asteak dira birus berri hau   
iritsi zela herrira
Ohartaraztera nola zaintzak 
lotzen gaituen bizira
Garbitzaileak tope lanean
eta gu balkoitik begira
Zahar etxeko langileak ere
dabiltza tira eta tira
Lehenago zaindu ez ditugunak
gaur gu zaintzen ari dira.

Mediku denak eskertzeari
nola egingo diot uko
Beraiek dira gure idolo
eta dute hau gaindituko
Baina guk ere etxean gelditzen
dugu asko lagunduko
Bizilagunak izango dira 
jardun bitxien lekuko
Eta zuei gure lehiotatik
zaituztegu txalotuko.

Egilea: 
Joana Tolaretxipi

Koronabirusari 
bertsoak


